”MØTEPUNKT HIMMEL OG JORD”: KULTURMØTE PÅ TURNÈ: RELIGION OG MANGFALD I NOREG 2008. 

DEN KULTURELLE SKULESEKKEN I SOGN OG FJORDANE MED TILBOD OM FILM - OG  NETTBASERT RELIGIONSFORMIDLING FRÅ HAUSTEN 2008: 

Noreg, som tradisjonelt har hatt ei sterk evangelisk-luthersk statskyrkje og heller få religiøse minoritetar, er på nokre få tiår blitt eit interreligiøst samfunn med ulike innvandrarkulturar og religiøse praksisar – og ei mengd nye heilage rom! Prosjekt ”Møtepunkt himmel og jord” har som sentralt mål å synleggjere det nye religiøse landskapet  på ein god og inkluderande måte ved å ta utgangspunkt i korleis ulike trussamfunn ytrar seg i dagens Noreg, og la ungdom snakke til ungdom. 

Her er samansetjinga av den turnerande ”religionspakken” med målgruppe ungdomssteget i ungdomsskulen og seinare utviding til vidaregåande skule: 
· Undervisningsfilm /  DVD. Type: tidsaktuell dokumentar som presenterer 6 norske ungdommar frå ulike religiøse og etniske miljø, med innslag av digitale forteljingar produsert av ungdommane sjølve. Varigheit ca 25 min.

· www.himmeljord.no :

Nettside med 3D ROM som inviterer til virtuelt besøk i heilage rom knytta til dei 4 verdsreligionane. Her kan arkitektur, dekor, gjenstandar og religiøs praksis utforskast på ulike måtar, og nettsida inneheld ein omfattande kunnskapsbase der ein kan velje fordjupingsområde innanfor kvar religion ved å følgje lenker. Dette formidlingsverktøyet opnar for store moglegheiter for å innfri ønskjer og interesser hos elevane: her kan dei i ei oppgåvesetting også lage eigne digitale forteljingar som kan lastast opp på sida og publiserast. Her vil også bli plass til eit diskusjonsfora. 

· Kasse med fysiske gjenstandar for kvart heilagt rom følgjer med til skulane og blir sendt ut i førevegen. Eignar seg godt til fordjupningsmateriale og til å lage utstillingar av i klasserommet.

· Lærarrettleiing for bruk av materialet inkludert tilbod om lærarseminar i sjangeren ”digitale forteljingar” til bruk i undervisninga.

Lærarane ved skulane formidlar sjølv tilbodet til elevane.

Film har blitt eit stadig meir aktuelt læremiddel i skulen. Nytt i læreplanane er dessutan at elevane skal kunne velje å uttrykke seg med film når dei skal presentere eit emne – i alle fag. Dei skal både lære å lage, og å forstå film. Film skal såleis ikkje berre gi historisk og kulturell informasjon, men kan trekkast inn som eitt av fleire uttrykksmåtar i t.d. oppgåveløysing. 

Prosjekt ”Møtepunkt himmel og jord” omfattar tilbod om opplæring av lærarar innanfor sjangeren ”digitale forteljingar” . Ei ”digital forteljing” er ein kort dokumentarfilm på 2-3 min som  handlar om noko personleg i livet til den som produserer filmen. Denne metoden gir høve til å utvikle digitale ferdigheiter og ein måte å uttrykke seg på i t.d. i religionsfaget, og er heilt i samsvar med ”samansett tekst” i norsk som viser til eit utvida tekstomgrep der tekst kan være satt saman av skrift, lyd og bilder i eit samla uttrykk. 

For meir informasjon om metoden, sjå: www.digitalefortellinger.com
Ved å kople eit kulturelt uttrykksmiddel som film til nettbasert undervisning håper vi at ”Møtepunkt himmel og jord” på ein aktuell og levande måte bidreg til utvikle interesse for, og innsikt i, andre religionar og kulturar. Auka kunnskap kan igjen auke toleranse for andre og fremje innsikt i eigne livsvilkår og identitet. Det unike i innhaldet i filmen er fokuset på nye religiøse praksisar i Norge, korleis dei respektive heilage romma trer fram i ei samtidig norsk ”setting” – og korleis dei religiøse praksisane blir utspelt i våre nærmiljø. 
UNGDOMMAR I PROSJKETET: 

frå Sogn og Fjordane: 

Katarina Åbrekk frå Olden, 19 år, protestant. 

Jogeir Slettevold Bruflot frå Naustdal, 19 år, ateist.

 Frå Bergen: 

Nga Thi Hong Le, 24 år, Buddhist (Mahayana)/ konvertert katolikk. Norsk-vietnamesisk kulturbakgrunn.  

Stefan Bivand, 20 år, Kristen / Katolikk. Norsk - polsk/ engelsk kulturbakgrunn og Thineshkumar Kaliyugarasan, 24 år. Hindu. Norsk. Norsk-tamilsk bakgrunn. 

Frå Oslo: 

Layla Mohammad AlZubaidi,  22 år, sunnimuslim. Norsk. Palestinsk / syrisk kulturbakgrunn.

HEILAGE ROM: 

”Møtepunkt himmel og jord” inviterer til interaktivt besøk i 5 heilage rom knytt til 4 ulike verdsreligionar: 
- eit buddhistisk tempel: Chùa Pháp Vũ, Leirvikvn 4, 5179 Godvik 
Tilhøyrer det vietnamesiske buddhistsamfunn i Bergen. Retning: mahayana.  

http://www.phapvu.com
- eit hinduistisk tempel:  Bergen Hindu Saba, Storetveitveien 56 ( gamle kinosalen i Fanahallen på Minde), 5067 Bergen. Tempelet er via til guden Ganesha og tilhøyrer det tamilske samfunn i Bergen. Retning: shivaisme.
www.bergenhindusabha.no
- ein moskè: retning: sunni.

Central Jamat-e Ahl-e Sunnat moskeen, 
Motzfeldts gt. 10, 0187 Oslo (Grønland)

 www.masjid.no
- ei katolsk kyrkje: St. Paul Kirke MMVII. St. Paul Katolske kirke Nygårdsgaten 3, 5015 Bergen. Tilhøyrer St. Pauls menighet i Bergen. Retning: romersk/katolsk. http://bergen.katolsk.no/
- ei protestantisk kyrkje: Tjugum kyrkje på Dragsvik v/ Balestrand. Retning: evangelisk / luthersk, under Kyrkjekontoret i Balestrand.

KRITERIER FOR UTVELGING AV RELIGIONAR: 

For å skape eit nokolunde ”rett ” spegling har ein vald å presentere dei største trussamfunna i Noreg utanom den evangelisk-lutherske statskyrkja, og samstundes inkludere alle 4 verdsreligionane. Innanfor kvar religion er det hovedstrøymingane som skal vere representative, og også dei dominerande etniske grupperingane der det er mogleg. Fordi katolikkane utgjer den største gruppa, har vi valgt å la kristendommen blir dobbelt representert. Suksessivt kjem islam, buddhisme og hinduisme. I tillegg har vi med ein representant som er ikkje-truande, og  som aldri har vore tilslutta nokon etablert gruppering.

Grunnlaget er lagt ut frå statistikk for 2008 på: www.ssb.no
Prosjektet sluttar seg til religionshistorikar Knut A. Jacobsen sine forslag til kriteriar for kva som er ein verdsreligion(IKM):

Ein verdsreligion må:

1: vere utbreidd over store delar av verda.

2: ha fleire enn 100 mill tilhengarar.

3: ha ein sentral historisk dimensjon, dvs. ha vore bærar av ein stor sivilisasjon som den har dominert i så stor grad at sivilisasjonen sine mange kulturuttrykk har blitt forma av den.

BAKGRUNN FOR PROSJKETET:

 Religion har i takt med globaliseringa blitt ein populær forklaringsfaktor på ein del av konfliktene i verda. Ulik religiøs identitet er på same måte forstått som ei grunnleggande årsak til motsetningar mellom grupper.  At religion åleine skapar identitet, er ein påstand det er grunn til å stille spørsmålsteikn ved. Mange vil heller meine at alle individ har eit mangfald av identitetar som går på kryss og tvers av kvarandre. Musikksmak, sportsinteresse, politisk ståstad, kjønn osv. er andre identitetsdannande kategoriar. Det ein likevel ser, er at migrasjon ofte framskaffar ei sterkare vektlegging på religiøs identitet fordi dette er med på å styrke samhaldet i enkelte innvandrargrupper. 

Integrasjonsutfordringane er mange, også i Noreg, og tilpassing til eit multikulturelt samfunn tek tid. I kjølvatnet har vi sett konfrontasjonar, frykt og utestenging m.a. i fleire ungdomsmiljø. Noko av problematikken har med religiøs tilknyting å gjere. Vi ser tendensar til at religiøse grupper er blitt meir konservative og meir religiøse enn før? Og korleis kan tru eksistere i eit multikulturelt samfunn, utan å bli relativisert?
Å stille folk opp mot kvarandre på bakgrunn av religiøs bakgrunn er med på å skape skepsis og framandfrykt, dette ser vi også blant ungdom. Eit indirekte mål med prosjektet er å vise at ein gjennom kunnskap om andre religionar og kulturell utveksling kan finne felles plattformar med andre menneske som kan vere eit viktig bidrag til fredeleg sameksistens. Ulike trusretningar har krav på respekt – og vi har alle noko å lære av kvarande. 

Å være integrert er likevel mykje meir enn ein aksept av retten til å praktisere sin eigen religion i eigne heilage rom. Kompromiss må gjerast overfor det samfunnet ein lever i, ved å akseptere standardar som er betrakta som naturlege der. Til gjengjeld må ein frå dette samfunnet oppnå tilhøyrigheit og aksept for det enkelte individ. Viss dette ikkje skjer, vil resultatet uunngåeleg bli ei drift mot parallelle samfunn, den verkelege antitesen til dialog og integrasjon.

Ofte kan andre sine trusførestillingar og ritual synast merkelege og framande, kanskje til og med skræmande. Vi ser at våre vestlege grunnleggande førestillingar om religion og samfunn ikkje nødvendigvis blir delt av folk frå andre verdsdelar, difor er trongen for kunnskap stor. 
Eit bakteppe i prosjektet er heilag arkitektur og sentrale gjenstandar brukt ved ritual og høgtider. Vi ønskjer å bidra til at ein ny generasjon unge i Noreg kan bli betre kjent med det framande, ved at dei på ulike måtar får moglegheit til å tre inn i andre sine heilage hus. Vi trur dette kan ha ein integrerande effekt og opne for nye moglegheiter til dialog. Det heilage i alle religionar kjem til syne i gestalt av arkitektur, utsmykking og gjenstandar. Ein del av det gøymer seg også i utøvande praksis.

